
საქართველოს სახელით

20 ნოემბერი, 2019 წელი ქ.

თბილისი

თბილისის სააპელაციო სასამართლოს

ადმინისტრაციულ საქმეთა პალატა

თავმჯდომარე დავით ახალბედაშვილი

მოსამართლეები: ხატია არდაზიშვილი

მირანდა ერემაძე

სხდომის მდივანი ნინო პაპინაშვილი

აპელანტი (მოსარჩელე) - რე--- ესამ მ-----ნ მ-----ნ

წარმომადგენელი - დი--- ყა---–---–ი

მოწინააღმდეგე მხარე (მოპასუხე) - სსიპ სახელმწიფო სერვისების

განვითარების სააგენტო

დავის საგანი - ინდივიდუალური ადმინისტრაციულ-სამართლებრივი აქტის

ბათილად ცნობა და ახალი ინდივიდუალური ადმინისტრაციულ-სამართლებრივი

აქტის გამოცემის დავალება

გასაჩივრებული გადაწყვეტილება - თბილისის საქალაქო სასამართლოს

ადმინისტრაციულ საქმეთა კოლეგიის 2019 წლის 06 აგვისტოს გადაწყვეტილება

აპელანტის მოთხოვნა - თბილისის საქალაქო სასამართლოს ადმინისტრაციულ

საქმეთა კოლეგიის 2019 წლის 06 აგვისტოს გადაწყვეტილების გაუქმება და

ახალი გადაწყვეტილების მიღებით სარჩელის დაკმაყოფილება

გასაჩივრებული გადაწყვეტილების დასკვნებზე მითითება:

გასაჩივრებული გადაწყვეტილების სარეზოლუციო ნაწილი

თბილისის საქალაქო სასამართლოს ადმინისტრაციულ საქმეთა კოლეგიის 2019

წლის 06 აგვისტოს გადაწყვეტილებით რე--- ესამ მ-----ნ მ-----ნის სარჩელი სსიპ

სახელმწიფო სერვისების განვითრების სააგენტოს 2019 წლის 24 ივნისის№1000---

--- გადაწყვეტილების რე--- ესამ მ-----ნ მ-----ნის ოჯახის გაერთიანების მიზნით

ბინადრობის ნებართვის გაცემის შესახებ განცხადების განუხილველად

დატოვების თაობაზე ბათილად ცნობის და სსიპ სახელმწიფო სერვისების

განვითარების სააგენტოსთვის ახალი ინდივიდუალური ადმინისტრაციულ-

სამართლებრივი აქტის რე--- ესამ მ-----ნ მ-----ნის ოჯახის გაერთიანების მიზნით

ბინადრობის ნებართვის მინიჭების თაობაზე გამოცემის დავალების თაობაზე, არ

დაკმაყოფილდა.

დასკვნები ფაქტობრივ გარემოებებთან დაკავშირებით

დადგენილია, რომ რე--- ესამ მ-----ნ მ-----ნ (დაბადებული 2018 წლის 18 აპრილს)

არის ერაყის რესპუბლიკის მოქალაქე.

2019 წლის 6 ივნისს, რე--- ესამ მ-----ნ მ-----ნის კანონიერმა წარომადგენელმა ესამ

მ-----ნ ალოან ალოან განცხადებით მიმართა სსიპ სახელმწიფო სერვისების

განვითარების სააგენტოს და ,,უცხოელთა სამართლებრივი მდგომარეობის

შესახებ” საქართველოს კანონის საფუძველზე მოითხოვა რე--- ესამ მ-----ნ მ-----

ნისსათვის საქართველოში ოჯახის გაერთიანების მიზნით ბინადრობის

ნებართვის გაცემა.

სსიპ სახელმწიფო სერვისების განვითარების სააგენტოს მოქალაქეობისა და

მიგრაციის სამსახურის 2019 წლის 7 ივნისის №1000------/7 გადაწყვეტილებით

,,საქართველოში ბინადრობის ნებართვის გაცემის საკითხის განხილვისა და

გადაწყვეტის წესის დამტკიცების თაობაზე’’ საქართველოს მთავრობის 2014

წლის 1 სექტემბრის №520 დადგენილების მე-7 მუხლის საფუძველზე

დაუდგინდა ხარვეზი და აღნიშნული ხარვეზით გათვალისწინებული

დოკუმენტების წარდგენა დაევალა 2019 წლის 14 ივნისის ჩათვლით.

სსიპ სახელმწიფო სერვისების განვითარების სააგენტოს 2019 წლის 12 ივნისის

N1000------/7 გადაწყვეტილებით განმცხადებელს დამატებითი

დოკუმენტის/ინფორმაციის წარმოსადგენად გაუგრძელდა ვადა 2019 წლის 20

ივნისამდე.

სსიპ სახელმწიფო სერვისების განვითარების სააგენტოს 2019 წლის 7 ივნისის

№1000------/7 გადაწყვეტილება, ხარვეზის დადგენის თაობაზე და 2019 წლის 12

ივნისის№1000------/7 გადაწყვეტილება ვადის გაგრძელების შესახებ სააგენტოს

ინტერნეტ გვერდზე განთავსდა შესაბამისად, 2019 წლის 7 ივნისსა და 2019 წლის

12 ივნისს.

დადგენილია, რომ განმცხადებლის მიერ ზემოაღნიშნული გადაწყვეტილებით

მოთხოვნილი დოკუმენტები სსიპ სახელმწიფო სერვისების განვითარების

სააგენტოში დადგენილ ვადაში წარდგენილი არ ყოფილა.

ასევე დადგენილია, რომ განსაზღვრულ ვადაში დამატებითი

დოკუმენტის/ინფორმაციის წარუდგენლობის გამო, სსიპ სახელმწიფო

სერვისების განვითარების სააგენტოს 2019 წლის 24 ივნისის №1000------

გადაწყვეტილებით, რე--- ესამ მ-----ნ მ-----ნს 2019 წლის 6 ივნისის განცხადება,

საქართველოში ოჯახის გაერთიანების მიზნით ბინადრობის ნებართვის გაცემის

თაობაზე, საქართველოს ზოგადი ადმინისტრაციული კოდექსის 83-ე მუხლის მე-

5 ნაწილის საფუძველზე განუხილველად იქნა დატოვებული.

დასკვნები სამართლებრივ გარემოებებთან დაკავშირებით

სასამართლომ მიუთითა, საქართველოს ადმინისტრაციული საპროცესო

კოდექსის 22-ე მუხლის პირველ ნაწილზე, რომლის თანახმად, სარჩელი

შეიძლება აღიძრას ადმინისტრაციულ-სამართლებრივი აქტის ბათილად ცნობის

მოთხოვნით.

სასამართლომ მიუთითა, საქართველოს ზოგადი ადმინისტრაციული კოდექსის

მე-2 მუხლის პირველი ნაწილის ,,დ’’ ქვეპუნქტზე, რომლის თანახმად,

ინდივიდუალური ადმინისტრაციულ–სამართლებრივი აქტი არის

ადმინისტრაციული ორგანოს მიერ ადმინისტრაციული კანონმდებლობის

საფუძველზე გამოცემული სამართლებრივი აქტი, რომელიც აწესებს, ცვლის,

წყვეტს ან ადასტურებს პირის ან პირთა შეზღუდული წრის უფლებებსა და

მოვალეობებს. ინდივიდუალურ ადმინისტრაციულ - სამართლებრივ აქტად

ჩაითვლება აგრეთვე ადმინისტრაციული ორგანოს მიერ მიღებული

გადაწყვეტილება მის უფლებამოსილებას მიკუთვნებული საკითხის

დაკმაყოფილებაზე განმცხადებლისათვის უარის თქმის შესახებ, ასევე

ადმინისტრაციული ორგანოს მიერ გამოცემული ან დადასტურებული

დოკუმენტი, რომელსაც შეიძლება მოჰყვეს სამართლებრივი შედეგი.

მოცემულ შემთხვევაში, მოსარჩელე სადავოდ ხდის სსიპ სახელმწიფო

სერვისების განვითარების სააგენტოს 2018 წლის 24 ივნისის №1000------

გადაწყვეტილებას, რე--- ესამ მ-----ნ მ-----ნ ოჯახის გაერთიანების მიზნით

ბინადრობის ნებართვის გაცემის შესახებ განცხადების განუხილველად

დატოვების შესახებ და ითხოვს მოპასუხისთვის ახალი ინდივიდუალური

ადმინისტრაციულ-სამართლებრივი აქტის გამოცემის დავალებას მისთვის

ოჯახის გაერთიანების მიზნით ბინადრობის ნებართვის გაცემის თაობაზე.

სასამართლო ზემოაღნიშნული ნორმის შინაარსიდან გამომდინარე, მიიჩნევს,

რომ მოსარჩელის მიერ სადავოდ ქცეული გადაწყვეტილება წარმოადგენს

ინდივიდუალურ ადმინისტრაციულ-სამართლებრივ აქტს. აღნიშნულიდან

გამომდინარე, საქართველოს ადმინისტრაციული საპროცესო კოდექსის მე-2

მუხლის პირველი ნაწილის ,,ა’’ ქვეპუნქტის შესაბამისად, დავის განხილვისას

უნდა შემოწმდეს მისი შესაბამისობა საქართველოს ზოგადი ადმინისტრაციული

კოდექსით დადგენილი აქტის გამოცემის მომწესრიგებელ შესაბამის ნორმებთან,

,,უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონისა და სადავო სფეროში მოქმედ სხვა

საკანონმდებლო თუ კანონქვემდებარე ნორმატიული აქტების დებულებებთან.

სასამართლომ მიუთითა, ,,უცხოელთა და მოქალაქეობის არმქონე პირთა

სამართლებრივი მდგომარეობის შესახებ’’ საქართველოს კანონი არეგულირებს

უცხოელთა საქართველოში შემოსვლის, ყოფნის, ტრანზიტით გავლისა და

საქართველოდან გასვლის სამართლებრივ საფუძვლებსა და მექანიზმებს,

აგრეთვე განსაზღვრავს უცხოელთა და მოქალაქეობის არმქონე პირთა

უფლებებსა და მოვალეობებს, საქართველოში მყოფ უცხოელთა

საქართველოდან გაძევების ფორმებსა და პროცედურებს, გაძევების პროცესში

მონაწილე სახელმწიფო დაწესებულებათა კომპეტენციის ფარგლებსა და

პასუხისმგებლობას.

სასამართლომ განმარტა, რომ აღნიშნული კანონის მე-14 მუხლის პირველ

პუნქტი ადგენს, რომ საქართველოში კანონიერი საფუძვლით მყოფ უცხოელზე

საქართველოში ბინადრობის ნებართვას გასცემს სააგენტო. ამავე მუხლის მე-2

პუნქტის შესაბამისად კი, საქართველოში კანონიერი საფუძვლით მყოფ

უცხოელს, რომელსაც აქვს ამ კანონის მე-15 მუხლით გათვალისწინებული

რომელიმე სახის ბინადრობის ნებართვა, უფლება აქვს, სხვა სახის ბინადრობის

ნებართვის მისაღებად სააგენტოს მიმართოს, თუ იგი შესაბამისი სახის

ბინადრობის ნებართვის გასაცემად დადგენილ მოთხოვნებს აკმაყოფილებს.

სასამართლომ ასევე მიუთითა, ,,უცხოელთა და მოქალაქეობის არმქონე პირთა

სამართლებრივი მდგომარეობის შესახებ’’ საქართველოს კანონის მე-15 მუხლის

პირველი პუნქტის ,,გ” ქვეპუნქტზე, რომლის თანახმად, ოჯახის გაერთიანების

მიზნით ბინადრობის ნებართვა გაიცემა ბინადრობის ნებართვის მქონე

უცხოელის ოჯახის წევრებზე.

საქართველოს მთავრობის 2014 წლის 1 სექტემბრის №520 დადგენილებით

დამტკიცებული ,,საქართველოში ბინადრობის ნებართვის გაცემის საკითხის

განხილვისა და გადაწყვეტის წესით’’ განსაზღვრულია უცხოელისათვის

საქართველოში ბინადრობის ნებართვის გაცემის წესი და პირობები.

მითითებული წესის მე-3 მუხლის პირველი პუნქტის თანახმად, საქართველოში

ბინადრობის ნებართვის მიღების ან მისი მოქმედების ვადის გაგრძელების

მიზნით, უცხოელი განცხადებით მიმართავს საქართველოს იუსტიციის

სამინისტროს მმართველობის სფეროში მოქმედ საჯარო სამართლის

იურიდიული პირს – სახელმწიფო სერვისების განვითარების სააგენტოს

(შემდგომში – სააგენტო), ხოლო ამავე მუხლის მე-4 პუნქტის თანახმად, უცხოელი

ვალდებულია, საქართველოში ბინადრობის ნებართვის გაცემის მოთხოვნით,

სააგენტოს მიმართოს საქართველოს ტერიტორიაზე კანონიერად ყოფნის ვადის

ამოწურვამდე 40 კალენდარული დღით ადრე. აღნიშნული მოთხოვნა არ

ვრცელდება საინვესტიციო ბინადრობის ნებართვის, სპეციალური ბინადრობის

ნებართვის, დროებითი ბინადრობის ნებართვისა და მოკლევადიანი ბინადრობის

ნებართვის შემთხვევებზე. ამავე წესის მე-7 მუხლი განსაზღვრავს ოჯახის

გაერთიანების მიზნით ბინადრობის ნებართვის მოსაპოვებლად წარსადგენი

დოკუმენტების ნუსხას, რომლის თანახმად ოჯახის გაერთიანების მიზნით

ბინადრობის ნებართვის მოსაპოვებლად უცხოელმა სააგენტოში უნდა

წარადგინოს: ა) დადგენილი ფორმის განცხადება; ბ) უცხოელის სამგზავრო

დოკუმენტის ასლი; გ) საქართველოში კანონიერად ყოფნის დამადასტურებელი

დოკუმენტის ასლი; დ) ნათესაური კავშირის დამადასტურებელი

დოკუმენტი; ე) უცხოელის და/ან საქართველოს მოქალაქის ან საქართველოში

ბინადრობის უფლებისმქონე მისი ნათესავის საქართველოში ლეგალური

შემოსავლის დამადასტურებელი დოკუმენტი. შემოსავლად, ასევე, შეიძლება

ჩაითვალოს უცხოელის პირად საბანკო ანგარიშზე რიცხული თანხა, რომლის

ოდენობაც, ოჯახის გაერთიანების მიზნით ბინადრობის ნებართვის

ხანგრძლივობის გათვალისწინებით, ყოველთვიურად არ უნდა იყოს

საქართველოში განსაზღვრულ საშუალო მომხმარებლის საარსებო მინიმუმის

ორჯერად ოდენობაზე ნაკლები; ვ) ფოტოსურათი, ზომით 3/4; ზ) მომსახურების

საფასურის გადახდის დამადასტურებელი ქვითარი.

საქართველოს ზოგადი ადმინისტრაციული კოდექსის მე-5 მუხლის პირველი

ნაწილის თანახმად, ადმინისტრაციულ ორგანოს უფლება არა აქვს

კანონმდებლობის მოთხოვნების საწინააღმდეგოდ განახორციელოს რაიმე

ქმედება. მითითებული საკანონმდებლო აქტის 83-ე მუხლის მე-2 ნაწილის

შესაბამისად, თუ განმცხადებელი ადმინისტრაციულ ორგანოს არ წარუდგენს

კანონით ან მის საფუძველზე გამოცემული კანონქვემდებარე აქტით

გათვალისწინებულ რაიმე დოკუმენტს ან სხვა ინფორმაციას, რაც აუცილებელია

საქმის გადაწყვეტისათვის, ადმინისტრაციული ორგანო განმცხადებელს

განუსაზღვრავს ვადას, რომლის განმავლობაშიც მან უნდა წარადგინოს

დამატებითი დოკუმენტი ან ინფორმაცია, ამავე მუხლის მე-5 ნაწილის თანახმად

კი, თუ დადგენილ ვადაში განმცხადებელი არ წარადგენს შესაბამის დოკუმენტს

ან ინფორმაციას, ადმინისტრაციული ორგანო უფლებამოსილია გამოიტანოს

გადაწყვეტილება განცხადების განუხილველად დატოვების შესახებ.

განსახილველ შემთხვევაში, საქმის მასალებით დადგენილია, რომ მოსარჩელე

მხარემ მიმართა სსიპ სახელმწიფო სერვისების განვითარების სააგენტოს და

,,უცხოელთა სამართლებრივი მდგომარეობის შესახებ” საქართველოს კანონის

საფუძველზე მოითხოვა საქართველოში ოჯახის გაერთიანების მიზნით

ბინადრობის ნებართვის გაცემა. განმცხადებელს დაუდგინდა ხარვეზი და

დაევალა რე--- ესამ მ-----ნ მ-----ნის კანონიერ წარმომადგენელს დამატებით

ვადაში, კერძოდ, 2019 წლის 20 ივნისამდე წარედგინა სააგენტოში

ურთიერთშესაბამისობის ინფორმაციის მქონე დოკუმენტაცია. კერძოდ, რე--- ესამ

მ-----ნ მ-----ნის დაბადების სააქტო ჩანაწერში მისი გვარი მითითებული იყო

,,ალოან’’, ხოლო პასპორტი წარადგინა გვარზე ,,მ-----ნ’’. ასევე, საქართველოში

კანონიერად ყოფნის დამადასტურებელ დოკუმენტში საუდის არაბეთის სამეფოს

ვიზაში არასრულწლოვანის სახელი იყო ,,რე--- ესამ მ-----ნ მ-----ნ’’, ხოლო

თანმხლებ პირად მითითებული იყო მამა - ,,ესამ ალოან’’, რომელიც ბინადრობის

ნებართვას ფლობდა მონაცემზე - ,,ესამ მ-----ნ ალოან ალოან’’. დამატებითი

დოკუმენტის/ინფორმაციის წარმოსადგენად, დამატებითი ვადის განსაზღვრის

თაობაზე მოქალაქეობისა და მიგრაციის სამსახურის 2019 წლის 12 ივნისის

№1000------/7 გადაწყვეტილება, სააგენტოს ინტერნეტ გვერდზე განთავსდა 2019

წლის 12 ივნისს, ხოლო განსაზღვრულ ვადაში დამატებითი

დოკუმენტის/ინფორმაციის წარუდგენლობის გამო, სსიპ სახელმწიფო

სერვისების განვითარების სააგენტოს 2019 წლის 24 ივნისის №1000------

გადაწყვეტილებით, რე--- ესამ მ-----ნ მ-----ნს 2019 წლის 6 ივნისის განცხადება,

საქართველოში ოჯახის გაერთიანების მიზნით ბინადრობის ნებართვის გაცემის

თაობაზე, საქართველოს ზოგადი ადმინისტრაციული კოდექსის 83-ე მუხლის მე-

5 ნაწილის საფუძველზე განუხილველად იქნა დატოვებული.

სასამართლომ განმარტა, რომ ადმინისტრაციულ-სამართლებრივი აქტის

ბათილად ცნობის საფუძვლები რეგლამენტირებულია საქართველოს ზოგადი

ადმინისტრაციული კოდექსის 601 მუხლით, რომლის პირველი ნაწილი ადგენს,

რომ ადმინისტრაციულ- სამართლებრივი აქტი ბათილია, თუ იგი

ეწინააღმდგება კანონს, ან არსებითად დარღვეულია მისი მომზადებისა ან

გამოცემის კანონმდებლობით დადგენილი სხვა მოთხოვნები. ამასთან,

კანონმდებელი მითითებული მუხლის მე-2 ნაწილში აზუსტებს, რომ

ადმინისტრაციულ-სამართლებრივი აქტის მომზადების ან გამოცემის წესის

არსებით დარღვევად ჩაითვლება ადმინისტრაციულ-სამართლებრივი აქტის

გამოცემა ამ კოდექსის 32-ე ან 34-ე მუხლით გათვალისწინებული წესის

დარღვევით ჩატარებულ სხდომაზე ან კანონით გათვალისწინებული

ადმინისტრაციული წარმოების სახის დარღვევით, ანდა კანონის ისეთი

დარღვევა, რომლის არარსებობის შემთხვევაში მოცემულ საკითხზე მიღებული

იქნებოდა სხვაგვარი გადაწყვეტილება.

საქართველოს ადმინისტრაციული საპროცესო კოდექსის 32-ე მუხლის პირველი

ნაწილის შესაბამისად, ამ კოდექსის 22-ე მუხლში აღნიშნულ სარჩელთან

დაკავშირებით სასამართლო უფლებამოსილია გამოიტანოს გადაწყვეტილება

ადმინისტრაციული აქტის ბათილად ცნობის შესახებ თუ ადმინისტრაციული

აქტი ეწინააღმდეგება კანონს და ის პირდაპირ და უშუალო (ინდივიდუალურ)

ზიანს აყენებს მოსარჩელის კანონიერ უფლებას, ან ინტერესს ან უკანონოდ

ზღუდავს მას. ამავე კოდექსის 33-ე მუხლი ადგენს, რომ თუ ადმინისტრაციულ-

სამართლებრივი აქტის გამოცემაზე უარი კანონს ეწინააღმდეგება ან

დარღვეულია მისი გამოცემის ვადა და ეს პირდაპირ და უშუალო

(ინდივიდუალურ) ზიანს აყენებს მოსარჩელის კანონიერ უფლებას ან ინტერესს,

სასამართლო ამ კოდექსის 23-ე მუხლში აღნიშნულ სარჩელთან დაკავშირებით

გამოიტანს გადაწყვეტილებას, რომლითაც ადმინისტრაციულ ორგანოს ავალებს,

გამოსცეს ადმინისტრაციულ-სამართლებრივი აქტი.

სასამართლომ მიიჩნია, რომ მოცემულ შემთხვევაში ადგილი არ აქვს

საქართველოს ზოგადი ადმინისტრაციული კოდექსის 601 მუხლით

გათვალისწინებულ კანონის დარღვევას. შესაბამისად, არ არსებობს სსიპ

სახელმწიფო სერვისების განვითარების სააგენტოს 2019 წლის 24 ივნისის№1000-

----- გადაწყვეტილების ბათილად ცნობისა და რე--- ესამ მ-----ნ მ-----ნის

საქართველოში ოჯახის გაერთიანების მიზნით ბინადრობის ნებართვის გაცემის

თაობაზე მოპასუხისათვის ახალი ინდივიდუალურ ადმინისტრაციულ-

სამართლებრივი აქტის გამოცემის დავალების სამართლებრივი საფუძველი, რის

გამოც რე--- ესამ მ-----ნ მ-----ნს უარი უნდა ეთქვას სარჩელის დაკმაყოფილებაზე.

3. სააპელაციო საჩივრის ფაქტობრივი და სამართლებრივი საფუძვლები

აპელანტი ითხოვს, გაუქმდეს თბილისის საქალაქო სასამართლოს

ადმინისტრაციულ საქმეთა კოლეგიის 2019 წლის 06 აგვისტოს გადაწყვეტილება

და მიღებულ იქნეს ახალი გადაწყვეტილება, რომლითაც დაკმაყოფილდება

სასარჩელო მოთხოვნა, ბათილად იქნეს ცნობილი სახელმწიფო სერვისების

განვითარების სააგენტოს 2019 წლის 24 ივნისის N1000------ გადაწყვეტილება და

დაევალოს სსიპ სახელმწიფო სერვისების განვითარების სააგენტოს გამოსცეს

ახალი ინდივიდუალური ადმინისტრაციულ-სამართლებრივი აქტი ოჯახის

გაერთიანების მიზნით ბინადრობის ნებართვის გამოცემის დავალების თაობაზე.

აპელანტი აღნიშნავს, რომ საქართველოს კანონმდებლობის შესაბამისად,

ბინადრობის ნებართვა არის საქართველოს ტერიტორიაზე კანონიერად ყოფნის

უფლება, ხოლო ბინადრობის მოწმობა - იურიდიული ძალის მქონე დოკუმენტი,

რომელიც ეხმარება უცხო ქვეყნის მოქალაქეს ჩაებას სხვადასხვა სახის

სამართლებრივ ურთიერთობებში, ისარგებლოს საბანკო, სადაზღვევო,

სამედიცინო და სხვა მსგავსი ტიპის მომსახურებით. შესაბამისად, სახელმწიფო

გასცემს რა ბინადრობის მოწმობას უცხო ქვეყნის მოქალაქეზე, იღებს

ვალდებულებას უზრუნველყოს მისი უფლებებისა და თავისუფლებების დაცვა

სახელმწიფოს ტერიტორიაზე. ეს გულისხმობს გარკვეული პრივილეგიების

მინიჭებას დროის იმ მონაკვეთში, რომლის განმავლობაშიც უცხოელი

კანონიერად იმყოფება საქართველოში.

„უცხოელთა და მოქალაქეობის არმქონე პირთა სამართლებრივი მდგომარეობის

შესახებ“ საქართველოს კანონის მე-14 მუხლში გაწერილია, რომ საქართველოში

კანონიერი საფუძვლით მყოფ უცხოელზე საქართველოში ბინადრობის

ნებართვას გასცემს სააგენტო. ამავე კანონის მე-15 მუხლის „გ“ პუნქტის

შესაბამისად, ბინადრობის ნებართვა ოჯახის გაერთიანების მიზნით გაიცემა

ბინადრობის ნებართვის მქონე უცხოელის ოჯახის წევრებზე. აღნიშნულ

საფუძველზე ერაყის რესპუბლიკის მოქალაქემ და საქართველოში სასწავლო

ბინადრობის ნებართვის მქონე მშობელმა ესამ მ-----მ ალოან ალოანმა

განცხადებით მიმართა სსიპ სახელმწიფო სერვისების განვითარების სააგენტოს

არასრულწლოვანი შვილის რე--- ესამ მ-----ნ მ-----ნის სახელზე ბინადრობის

ნებართვის მისაღებად. წარადგინა შესაბამისი დოკუმენტები, თუმცა

ადმინისტრაციულმა ორგანომ მიიღო გადაწყვეტილება რე--- ესამ მ-----ნ მ-----ნის

ოჯახის გაერთიანების მიზნით ბინადრობის ნებართვის გაცემის შესახებ

განცხადების განუხილველად დატოვების თაობაზე. ესამ მ-----ნ ალოან ალოანმა

არასრულწლოვანი შვილის უფლებებისა და ინტერესების დასაცავად სარჩელით

მიმართა სასამართლოს, თუმცა უშედეგოდ, სასამართლოს განმარტებით, არ

არსებობს 2019 წლის 24 ივნისის N1000------ გადაწყვეტილების ბათილად ცნობისა

და ახალი ინდივიდუალური ადმინისტრაციულ-სამართლებრივი აქტის

გამოცემის ფაქტობრივი და სამართლებრივი საფუძვლები.

აპელანტის განმარტებით, მოცემულ შემთხვევაში ადგილი აქვს საქართველოს

ადმინისტრაციული კანონმდებლობით დადგენილ მოთხოვნებთან შეუსაბამოდ

გამოცემულ ინდივიდუალურ ადმინისტრაციულ-სამართლებრივ აქტს, ვინაიდან

სსიპ სახელმწიფო სერვისების განვითარების სააგენტოში მის მიერ ბინადრობის

ნებართვის მოპოვების შესახებ განცხადებასთან ერთად წარდგენილ იქნა ყველა

საჭირო დოკუმენტი, რაც წარმოადგენდა აუცილებელ წინაპირობას მისი

არასრულწლოვანი შვილი რე--- ესამ მ-----ნ მ-----ნის სახელზე ოჯახის

გაერთიანების მიზნით ბინადრობის ნებართვის გასაცემად. ნებისმიერ

შემთხვევაში, ადმინისტრაციული ორგანო ვალდებულია დაიცვას

ინდივიდუალური ადმინისტრაციულ-სამართლებრივი აქტის მომზადებისა და

გამოცემის კანონით დადგენილი წესი, რაც გულისხმობს ადმინისტრაციული

წარმოების ფარგლებში საქმეზე არსებული მტკიცებულებების გამოკვლევას,

ურთიერთშეჯერებასა და გადაწყვეტილების მიღებას, რასაც რე--- მ-----ნ მ-----ნის

საქმეზე ადგილი არ ჰქონია.

არასრულწლოვანი რე--- ესამ მ-----ნ მ-----ნის კანონიერ წარმომადგენელს ესამ მ----

-ნ ალოან ალოანს მიაჩნია, რომ თბილისის საქალაქო სასამართლოს

ადმინისტრაციულ საქმეთა კოლეგიის 2019 წლის 06 აგვისტოს გადაწყვეტილება

იურიდიულად არ არის საკმარისად დასაბუთებული, მისთვის გაუგებარია

რატომ იზღუდება მისი არასრულწლოვანი შვილის რე--- ესამ მ-----ნ მ-----ნის

უფლებები.

4. გასაჩივრებული გადაწყვეტილების უცვლელად დატოვების

დასაბუთება:

სააპელაციო პალატამ განიხილა საქმის მასალები, მოისმინა მხარეთა ახსნა-

განმარტებები, შეამოწმა გადაწყვეტილების კანონიერება-დასაბუთებულობა და

მიიჩნევს, რომ სააპელაციო საჩივარი არ უნდა დაკმაყოფილდეს შემდეგ

გარემოებათა გამო:

პალატას მიაჩნია, რომ სააპელაციო საჩივარში მითითებული გარემოებები არ

ქმნიან სამოქალაქო საპროცესო კოდექსის 393-ე/394-ე მუხლებით

გათვალისწინებულ შემადგენლობას და გადაწყვეტილების გაუქმების

პროცეს/სამართლებრივ საფუძვლებს.

საქართველოს ადმინისტრაციული საპროცესო კოდექსის პირველი მუხლის მე-2

ნაწილის შესაბამისად, თუ ამ კოდექსით სხვა რამ არ არის დადგენილი,

ადმინისტრაციულ სამართალწარმოებაში გამოიყენება საქართველოს

სამოქალაქო საპროცესო კოდექსის დებულებანი. საქართველოს სამოქალაქო

საპროცესო კოდექსის 377-ე მუხლის პირველი ნაწილის თანახმად, სააპელაციო

სასამართლო ამოწმებს გადაწყვეტილებას სააპელაციო საჩივრის ფარგლებში

ფაქტობრივი და სამართლებრივი თვალსაზრისით. იმავე მუხლის მეორე ნაწილის

შესაბამისად, სამართლებრივი თვალსაზრისით შემოწმებისას სასამართლო

ხელმძღვანელობს 393-ე და 394-ე მუხლების მოთხოვნებით. სამოქალაქო

საპროცესო კოდექსის 390-ე მუხლის მე-3 ნაწილის „გ“ ქვეპუნქტის თანახმად, თუ

სააპელაციო სასამართლო ეთანხმება პირველი ინსტანციის სასამართლოს

შეფასებებს და დასკვნებს საქმის ფაქტობრივ ან/და სამართლებრივ საკითხებთან

დაკავშირებით, მაშინ დასაბუთება იცვლება მათზე მითითებით.

5.ფაქტობრივი დასაბუთება:

სააპელაციო სასამართლო სრულად ეთანხმება პირველი ინსტანციის

სასამართლოს შეფასებებს და დასკვნებს საქმის ფაქტობრივ გარემოებებთან

დაკავშირებით. სააპელაციო პალატის მოსაზრებით, თბილისის საქალაქო

სასამართლომ სწორად დაადგინა საქმის ფაქტობრივი გარემოებები, რასაც

იზიარებს სააპელაციო პალატაც.

6. სამართლებრივი დასაბუთება:

სააპელაციო სასამართლო ასევე სრულად იზიარებს პირველი ინსტანციის

სასამართლოს შეფასებებს და დასკვნებს საქმის სამართლებრივ საკითხებთან

დაკავშირებით. სააპელაციო პალატის მოსაზრებით, საქალაქო სასამართლომ

სწორი სამართლებრივი შეფასება მისცა საქმეში წარმოდგენილ

მტკიცებულებებს.

ადამიანის უფლებათა ევროპული კონვენციის მე-6 მუხლის პირველი პარაგრაფი

ავალდებულებს სასამართლოს დაასაბუთოს თავისი გადაწყვეტილება, რაც არ

უნდა იქნეს გაგებული თითოეულ არგუმენტზე დეტალური პასუხის გაცემად (იხ.

ჯღარკავა საქართველოს წინააღმდეგ, #7932/03; Van de Hurk v. Netherlands, par.61,
Garcia Ruiz v. Spain [GC] par.26; Jahnke and Lenoble v France (dec.); Perez v France [GC],
par. 81).

საქართველოს ადმინისტრაციული საპროცესო კოდექსის 22-ე მუხლის პირველი

ნაწილის შესაბამისად, სარჩელი შეიძლება აღიძრას ადმინისტრაციულ-

სამართლებრივი აქტის ბათილად ცნობის ან ძალადაკარგულად გამოცხადების

მოთხოვნით.

საქართველოს ზოგადი ადმინისტრაციული კოდექსის მე-2 მუხლის პირველი

ნაწილის ,,დ’’ ქვეპუნქტის თანახმად, ინდივიდუალური ადმინისტრაციულ-

სამართლებრივი აქტი წამოადგენს ადმინისტრაციული ორგანოს მიერ

ადმინისტრაციული კანონმდებლობის საფუძველზე გამოცემულ

ინდივიდუალურ-სამართლებრივ აქტს, რომელიც აწესებს, ცვლის, წყვეტს ან

ადასტურებს პირის ან პირთა შეზღუდული წრის უფლებებსა და მოვალეობებს.

ინდივიდუალურ ადმინისტრაციულ სამართლებრივ აქტად ჩაითვლება აგრეთვე

ადმინისტრაციული ორგანოს მიერ მიღებული გადაწყვეტილება მის

უფლებამოსილებას მიკუთვნებული საკითხის დაკმაყოფილებაზე

განმცხადებლისათვის უარის თქმის შესახებ, ასევე ადმინისტრაციული ორგანოს

მიერ გამოცემული ან დადასტურებული დოკუმენტი, რომელსაც შეიძლება

მოჰყვეს სამართლებრივი შედეგები.

მოცემულ შემთხვევაში მოსარჩელე სადავოდ ხდის სსიპ სახელმწიფო სერვისების

განვითარების სააგენტოს 2019 წლის 24 ივნისის№1000------ გადაწყვეტილების რე-

-- ესამ მ-----ნ მ-----ნის ოჯახის გაერთიანების მიზნით ბინადრობის ნებართვის

გაცემის შესახებ განცხადების განუხილველად დატოვების შესახებ. სასამართლო

ზემოაღნიშნული ნორმის შინაარსიდან გამომდინარე, მიიჩნევს, რომ მოსარჩელის

მიერ სადავოდ ქცეული გადაწყვეტილება წარმოადგენს ინდივიდუალურ

ადმინისტრაციულ-სამართლებრივ აქტს. აღნიშნულიდან გამომდინარე,

საქართველოს ადმინისტრაციული საპროცესო კოდექსის მე-2 მუხლის პირველი

ნაწილის ,,ა’’ ქვეპუნქტის შესაბამისად, დავის განხილვისას უნდა შემოწმდეს

მისი შესაბამისობა საქართველოს ზოგადი ადმინისტრაციული კოდექსით

დადგენილი აქტის გამოცემის მომწესრიგებელ შესაბამის ნორმებთან,

,,უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონისა და სადავო სფეროში მოქმედ სხვა

საკანონმდებლო თუ კანონქვემდებარე ნორმატიული აქტების დებულებებთან.

,,უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონის მე-17 მუხლის მე-9 პუნქტის მიხედვით,

საქართველოში ბინადრობის ნებართვის გაცემის შესახებ გადაწყვეტილება

შესაძლებელია გასაჩივრდეს საქართველოს კანონმდებლობით დადგენილი

წესით.

„უცხოელთა და მოქალაქეობის არმქონე პირთა სამართლებრივი მდგომარეობის

შესახებ’’ საქართველოს კანონი არეგულირებს უცხოელთა საქართველოში

შემოსვლის, ყოფნის, ტრანზიტით გავლისა და საქართველოდან გასვლის

სამართლებრივ საფუძვლებსა და მექანიზმებს, აგრეთვე განსაზღვრავს

უცხოელთა და მოქალაქეობის არმქონე პირთა უფლებებსა და მოვალეობებს,

საქართველოში მყოფ უცხოელთა საქართველოდან გაძევების ფორმებსა და

პროცედურებს, გაძევების პროცესში მონაწილე სახელმწიფო დაწესებულებათა

კომპეტენციის ფარგლებსა და პასუხისმგებლობას.

სასამართლო მიუთითებს „საქართველოში ბინადრობის ნებართვის გაცემის

საკითხის განხილვისა და გადაწყვეტის წესის დამტკიცების შესახებ“



11

საქართველოს მთავრობის 2014 წლის პირველი სექტემბრის №520

დადგენილებაზე, რომლითაც განსაზღვრულია უცხოელისათვის საქართველოში

ბინადრობის ნებართვის გაცემის წესი და პირობები. მითითებული

დადგენილების მე-3 მუხლის პირველი პუნქტის თანახმად, საქართველოში

ბინადრობის ნებართვის მიღების ან მისი მოქმედების ვადის გაგრძელების

მიზნით, უცხოელი განცხადებით მიმართავს საქართველოს იუსტიციის

სამინისტროს მმართველობის სფეროში მოქმედ საჯარო სამართლის იურიდიულ

პირს- სახელმწიფო სერვისების განვითარების სააგენტოს. ხოლო ამავე მუხლის

მე-4 პუნქტის თანახმად, უცხოელი ვალდებულია, საქართველოში ბინადრობის

ნებართვის გაცემის მოთხოვნით, სააგენტოს მიმართოს საქართველოს

ტერიტორიაზე კანონიერად ყოფნის ვადის ამოწურვამდე 40 კალენდარული

დღით ადრე. ამავე წესის მე-5 მუხლი განსაზღვრავს შრომითი ბინადრობის

ნებართვის მოსაპოვებლად წარსადგენი დოკუმენტების ნუსხას.

ამავე წესის მე-7 მუხლი განსაზღვრავს ოჯახის გაერთიანების მიზნით

ბინადრობის ნებართვის მოსაპოვებლად წარსადგენი დოკუმენტების ნუსხას,

რომლის თანახმად ოჯახის გაერთიანების მიზნით ბინადრობის ნებართვის

მოსაპოვებლად უცხოელმა სააგენტოში უნდა წარადგინოს: ა) დადგენილი

ფორმის განცხადება; ბ) უცხოელის სამგზავრო დოკუმენტის ასლი; გ)

საქართველოში კანონიერად ყოფნის დამადასტურებელი დოკუმენტის ასლი; დ)

ნათესაური კავშირის დამადასტურებელი დოკუმენტი; ე) უცხოელის და/ან

საქართველოს მოქალაქის ან საქართველოში ბინადრობის უფლებისმქონე მისი

ნათესავის საქართველოში ლეგალური შემოსავლის დამადასტურებელი

დოკუმენტი. შემოსავლად, ასევე, შეიძლება ჩაითვალოს უცხოელის პირად

საბანკო ანგარიშზე რიცხული თანხა, რომლის ოდენობაც, ოჯახის გაერთიანების

მიზნით ბინადრობის ნებართვის ხანგრძლივობის გათვალისწინებით,

ყოველთვიურად არ უნდა იყოს საქართველოში განსაზღვრულ საშუალო

მომხმარებლის საარსებო მინიმუმის ორჯერად ოდენობაზე ნაკლები; ვ)

ფოტოსურათი, ზომით 3/4; ზ) მომსახურების საფასურის გადახდის

დამადასტურებელი ქვითარი.

ამავე წესის მე-13 მუხლის მუხლის მე-7 პუნქტის თანახმად, უცხოელის მიერ

წარდგენილი დოკუმენტაციისა და მოპოვებული მასალის საფუძველზე,

სააგენტოს უფლებამოსილი თანამდებობის პირი გამოსცემს ინდივიდუალურ

ადმინისტრაციულ-სამართლებრივ აქტს საქართველოში ბინადრობის ნებართვის

გაცემის ან საქართველოში ბინადრობის ნებართვის გაცემაზე უარის თქმის

თაობაზე.

პალატა მიუთითებს, რომ პირისათვის ბინადრობის ნებართვის მინიჭების

საკითხის გადაწყვეტის შესახებ შესაბამისი ადმინისტრაციულ-სამართლებრივი

აქტის გამოცემის მიზნით, ”უცხოელთა და მოქალაქეობის არმქონე პირთა

სამართლებრივი მდგომარეობის შესახებ’’ საქართველოს კანონიდან

გამომდინარე, ადმინისტრაციული ორგანო (სახელმწიფო სერვისების

განვითარების სააგენტო) ატარებს ადმინისტრაციულ წარმოებას, რომლის

ფარგლებშიც შესაბამისი ორგანოდან გამოითხოვს ინფორმაციას საქართველოში

პირის ცხოვრების მიზანშეწონილობის შესახებ. ადმინისტრაციული ორგანოს

აღნიშნული ქმედების აუცილებლობა მდგომარეობს იმაში, რომ

გადაწყვეტილების მიღებისას გამოირიცხოს კანონის მე-18 მუხლში მითითებული

პირისათვის ბინადრობის ნებართვის გაცემაზე უარის თქმის საფუძველი.

პალატა მიუთითებს, საქართველოს ზოგადი ადმინისტრაციული კოდექსის 83-ე

მუხლის მე-2 ნაწილზე, რომლის შესაბამისად, თუ განმცხადებელი

ადმინისტრაციულ ორგანოს არ წარუდგენს კანონით ან მის საფუძველზე

გამოცემული კანონქვემდებარე აქტით გათვალისწინებულ რაიმე დოკუმენტს ან

სხვა ინფორმაციას, რაც აუცილებელია საქმის გადაწყვეტისათვის,

ადმინისტრაციული ორგანო განმცხადებელს განუსაზღვრავს ვადას, რომლის

განმავლობაშიც მან უნდა წარადგინოს დამატებითი დოკუმენტი ან ინფორმაცია,

ამავე მუხლის მე-5 ნაწილის თანახმად კი, თუ დადგენილ ვადაში განმცხადებელი

არ წარადგენს შესაბამის დოკუმენტს ან ინფორმაციას, ადმინისტრაციული

ორგანო უფლებამოსილია გამოიტანოს გადაწყვეტილება განცხადების

განუხილველად დატოვების შესახებ.

პალატა ყურადღებას მიაქცევს იმ გარემოებას, რომ განსახილველ შემთხვევაში,

საქმის მასალებით დადგენილია, რომ 2019 წლის 6 ივნისს, ერაყის რესპუბლიკის

მოქალაქე ესამ მ-----ნ ალოან ალოანმა რე--- ესამ მ-----ნ მ-----ნის კანონიერმა

წარომადგენელმა განცხადებით მიმართა სსიპ სახელმწიფო სერვისების

განვითარების სააგენტოს და ,,უცხოელთა სამართლებრივი მდგომარეობის

შესახებ” საქართველოს კანონის საფუძველზე მოითხოვა რე--- ესამ მ-----ნ მ-----

ნისათვის საქართველოში ოჯახის გაერთიანების მიზნით ბინადრობის

ნებართვის გაცემა.

სსიპ სახელმწიფო სერვისების განვითარების სააგენტოს მოქალაქეობისა და

მიგრაციის სამსახურის 2019 წლის 7 ივნისის №1000------/7 გადაწყვეტილებით

,,საქართველოში ბინადრობის ნებართვის გაცემის საკითხის განხილვისა და

გადაწყვეტის წესის დამტკიცების თაობაზე’’ საქართველოს მთავრობის 2014

წლის 1 სექტემბრის №520 დადგენილების მე-7 მუხლის საფუძველზე

დაუდგინდა ხარვეზი, კერძოდ განმცხადებელს განემარტა რომ

ადმინისტრაციული წარმოების პროცესში გამოვლინდა რომ რე--- ესამ მ-----ნ მ-----

ნის დაბადების სააქტო ჩანაწერში მისი გვარია „ალოან“, ხოლო პასპორტს ფლობს

გვარზე „მ-----ნ“. ასევე საქართველოში კანონიერად ყოფნის დამადასტურებელ

დოკუმენტში, საუდის არაბეთის სამეფოს ვიზაში არასრულწლოვანის სახელია

„რე--- ესამ მ-----ნ მ-----ნ“, ხოლო თანმხლებ პირად მითითებულია მამა ესამ ალოან,

რომელიც ბინადრობის ნებართვას ფლობს მონაცემზე „ესამ მ-----ნ ალოან

ალოანზე“ და დაევალა ურთიერთშესაბამისი მონაცემების შემცველი

დოკუმენტების წარდგენა 2019 წლის 14 ივნისის ჩათვლით (ს.ფ.49).

სსიპ სახელმწიფო სერვისების განვითარების სააგენტოს 2019 წლის 12 ივნისის

N1000------/7 გადაწყვეტილებით განმცხადებელს დამატებითი

დოკუმენტის/ინფორმაციის წარმოსადგენად გაუგრძელდა ვადა 2019 წლის 20

ივნისამდე.

სსიპ სახელმწიფო სერვისების განვითარების სააგენტოს 2019 წლის 7 ივნისის

№1000------/7 გადაწყვეტილება, ხარვეზის დადგენის თაობაზე და 2019 წლის 12

ივნისის№1000------/7 გადაწყვეტილება ვადის გაგრძელების შესახებ სააგენტოს

ინტერნეტ გვერდზე განთავსდა შესაბამისად, 2019 წლის 7 ივნისსა და 2019 წლის

12 ივნისს, ხოლო განსაზღვრულ ვადაში დამატებითი დოკუმენტის/ინფორმაციის

წარუდგენლობის გამო, სსიპ სახელმწიფო სერვისების განვითარების სააგენტოს

2019 წლის 24 ივნისის №1000------ გადაწყვეტილებით, რე--- ესამ მ-----ნ მ-----ნს

2019 წლის 6 ივნისის განცხადება, საქართველოში ოჯახის გაერთიანების

მიზნით ბინადრობის ნებართვის გაცემის თაობაზე, საქართველოს ზოგადი

ადმინისტრაციული კოდექსის 83-ე მუხლის მე-5 ნაწილის საფუძველზე

განუხილველად იქნა დატოვებული.

სასამართლო ყურადღებას მიაქცევს იმ გარემოებას, რომ აპელანტი თავის

სააპელაციო საჩივარში არ აპელირებს, ადმინისტრაციული ორგანოს მიერ

განცხადების განუხილველობასთან დაკავშირებით მოცემულ ფაქტობრივ

გარემოებებზე. პალატა მიიჩნევს,რომ სასამართლომ, მოცემული სააპელაციო

საჩივრით უნდა შეამოწმოს რამდენად კანონის დაცვით მიიღო

ადმინისტრაციულმა ორგანომ გადაწყვეტილება, ერაყის რესპუბლიკის

მოქალაქის რე--- ესამ მ-----ნ მ-----ნისთვის საქართველოში ოჯახის

გაერთიანების მიზნით ბინადრობის ნებართვის გაცემაზე განცხადების

განუხილველად დატოვებასთან დაკავშირებით. აღნიშნულთან დაკავშირებით

სასამართლო მოიხმობს, საქართველოს მთავრობის 2014 წლის 1 სექტემბრის

№520 დადგენილებით დამტკიცებული ,,საქართველოში ბინადრობის ნებართვის

გაცემის საკითხის განხილვისა და გადაწყვეტის წესს’’ რომლითაც

განსაზღვრულია უცხოელისათვის საქართველოში ბინადრობის ნებართვის

გაცემის წესი და პირობები. ამავე წესის მე-7 მუხლი განსაზღვრავს ოჯახის

გაერთიანების მიზნით ბინადრობის ნებართვის მოსაპოვებლად წარსადგენი

დოკუმენტების ნუსხას. გამომდინარე აღნიშნულიდან, საქმის მასალებით

დადგენილია, რომ განმცხადებელს ხარვეზის შევსებისათვის დადგენილ ვადაში,

რომელიც კანონის მიხედვით ცნობილი იყო აპელანტისათვის, სსიპ სახელმწიფო

სერვისების განვითარების სააგენტოში წარდგენილი არ ყოფილა. პალატა

მიიჩნევს, რომ აპელანტი სააპელაციო საჩივარში ვერ აქარწყლებს სასამართლოს

მიერ დადგენილ ფაქტობრივ გარემოებებსა და დასკვნებს, შესაბამისად,

სააგენტოს კანონის დანაწესიდან გამომდინარე, უფლება ჰქონდა გამოეტანა

გადაწყვეტილება განცხადების განუხილველად დატოვების თაობაზე.

სააპელაციო პალატა მიუთითებს, საქართველოს ზოგადი ადმინისტრაციული

კოდექსის მე-601 მუხლზე, რომლის პირველი ნაწილის თანახმად,

ადმინისტრაციულ-სამართლებრივი აქტი ბათილია, თუ იგი ეწინააღმდეგება

კანონს ან არსებითად დარღვეულია მისი მომზადების ან გამოცემის

კანონმდებლობით დადგენილი სხვა მოთხოვნები. დადგენილი გარემოებების

სამართლებრივი ანალიზის საფუძველზე, პალატას მიაჩნია, რომ სადავო აქტის

გამოცემისას გამოკვლეული და შესწავლილი იყო საქმისათვის მნიშვნელობის

მქონე ყველა გარემოება. მოპასუხე ადმინისტრაციული ორგანოს უარი

ბინადრობის სტატუსის მინიჭებაზე კანონიერია და არ არსებობს გასაჩივრებული

ადმინისტრაციულ-სამართლებრივი აქტის ბათილად ცნობის საფუძველი.

საქართველოს ადმინისტრაციული საპროცესო კოდექსის 32-ე მუხლის პირველი

ნაწილის შესაბამისად, ამ კოდექსის 22-ე მუხლში აღნიშნულ სარჩელთან

დაკავშირებით სასამართლო უფლებამოსილია გამოიტანოს გადაწყვეტილება

ადმინისტრაციული აქტის ბათილად ცნობის შესახებ თუ ადმინისტრაციული

აქტი ეწინააღმდეგება კანონს და ის პირდაპირ და უშუალო (ინდივიდუალურ)

ზიანს აყენებს მოსარჩელის კანონიერ უფლებას, ან ინტერესს ან უკანონოდ

ზღუდავს მას. ამავე კოდექსის 33-ე მუხლი ადგენს, რომ თუ ადმინისტრაციულ-

სამართლებრივი აქტის გამოცემაზე უარი კანონს ეწინააღმდეგება ან

დარღვეულია მისი გამოცემის ვადა და ეს პირდაპირ და უშუალო

(ინდივიდუალურ) ზიანს აყენებს მოსარჩელის კანონიერ უფლებას ან

ინტერესს, სასამართლო ამ კოდექსის 23-ე მუხლში აღნიშნულ სარჩელთან

დაკავშირებით გამოიტანს გადაწყვეტილებას, რომლითაც ადმინისტრაციულ

ორგანოს ავალებს, გამოსცეს ადმინისტრაციულ-სამართლებრივი აქტი.

ზემოაღნიშნულიდან გამომდინარე, საქმის მასალების გაცნობის, მხარეთა ახსნა-

განმარტების მოსმენისა და მათი შეფასების შედეგად, სასამართლო მივიდა იმ

დასკვნამდე, რომ მოცემულ შემთხვევაში ადგილი არა აქვს საქართველოს

ზოგადი ადმინისტრაციული კოდექსის 601 მუხლით გათვალისწინებულ კანონის

დარღვევას. შესაბამისად, სსიპ სახელმწიფო სერვისების განვითარების

სააგენტოს 2019 წლის 24 ივნისის №1000------ გადაწყვეტილების ბათილად

ცნობისა და მოპასუხისათვის ახალი ინდივიდუალურ ადმინისტრაციულ-

სამართლებრივი აქტის გამოცემის დავალების სამართლებრივი საფუძველი, რის

გამოც რე--- ესამ მ-----ნ მ-----ნს უარი უნდა ეთქვას სარჩელის დაკმაყოფილებაზე.

7. შემაჯამებელი სასამართლო დასკვნა:

პალატას მიაჩნია, რომ სასამართლომ საქმე განიხილა საპროცესო დარღვევების

გარეშე სწორად დაადგინა საქმეზე ფაქტობრივი გარემოებები და სწორი

სამართლებრივი შეფასება მისცა მათ. შესაბამისად, სახეზე არ არის

გასაჩივრებული გადაწყვეტილების გაუქმების ფაქტობრივი და სამართლებრივი

საფუძვლები, რისი გათვალისწინებითაც სააპელაციო საჩივარი არ უნდა

დაკმაყოფილდეს და უცვლელად დარჩეს თბილისის საქალაქო სასამართლოს

ადმინისტრაციულ საქმეთა კოლეგიის 2019 წლის 06 აგვისტოს გაწყვეტილება.

8. საპროცესო ხარჯები:

,,სახელმწიფო ბაჟის შესახებ’’ საქართველოს კანონის 37-ე მუხლის მეორე

ნაწილის თანახმად, სასამართლო ხარჯებს მოიცავს სახელმწიფო ბაჟი, რაც

მოსარჩელის მიერ გადახდილია დავის საგნის ღირებულების პროპორციულად.

ამდენად, სასამართლო მიიჩნევს, რომ მოცემულ საქმეზე სახელმწიფო ბაჟის

სახით გადახდილი თანხა, 150ლარის ოდენობით უნდა ჩაითვალოს სახელმწიფო

ბიუჯეტში გადახდილად.

ს ა რ ე ზ ოლ უ ც ი ო ნ ა წ ი ლ ი

თბილისის სააპელაციო სასამართლოს ადმინისტრაციულ საქმეთა პალატამ

იხელმძღვანელა რა საქართველოს ადმინისტრაციული საპროცესო კოდექსის

პირველი მუხლის მე-2 ნაწილით, საქართველოს სამოქალაქო საპროცესო

კოდექსის 257-ე, 372-ე, 386-ე, 390-ე მუხლებით და

დ ა ა დ გ ი ნ ა:

1. რე--- მ-----ნ მ-----ნის სააპელაციო საჩივარი არ დაკმაყოფილდეს;

2. უცვლელად დარჩეს თბილისის საქალაქო სასამართლოს ადმინისტრაციულ

საქმეთა კოლეგიის 2019 წლის 06 აგვისტოს გადაწყვეტილება;

3. განჩინება შეიძლება გასაჩივრდეს საკასაციო საჩივრით საქართველოს უზენაესი

სასამართლოს ადმინისტრაციულ საქმეთა პალატაში (თბილისი, ძმები

ზუბალაშვილების ქ. №6 თბილისის სააპელაციო სასამართლოს ადმინისტრაციულ

საქმეთა პალატის მეშვეობით (თბილისი, გრ. რობაქიძის გამზ. №7ა) მხარეთათვის

დასაბუთებული განჩინების ასლის ჩაბარებიდან 21 (ოცდაერთი) დღის ვადაში.

თავმჯდომარე დავით ახალბედაშვილი

მოსამართლეები: ხატია არდაზიშვილი

მირანდა ერემაძე


